
2008ko NAFARROAKO EGUNA
Sanz presidenteak 2008ko Gazteriaren Sariak banatu ditu, Nafarroako Eguneko ospakizunen baitan
Aurten, bost sari eman dituzte: Gaztearen, Gizarteko Parte-hartzearen eta Erakundeen edo Entitateen kategorietako lau garaikur eta aipamen berezi bat
Astelehena, 2008ko abenduaren 1a. Miguel Sanz Sesma Nafarroako Gobernuko presidenteak 2008ko Gazteriaren Sariak banatu ditu gaur, Nafarroako Jauregiko Tronu Aretoan, Nafarroako Eguneko (abenduaren 3a) ospakizunen baitan egin duten ekitaldian. Sariak Nafarroako Gazteria Institutuak antolatu ditu. 
Aurten, bost garaikur eman dituzte: Gaztearen, Gizarteko Parte-hartzearen eta Erakundeen edo Entitateen kategorietako lau garaikur, eta aipamen berezi bat, gazteen arloan egindako garrantzizko ekintzak aintzat hartzeko.
Sarituak
Gaztearen Sariaren irabazleak bi izan dira: batetik, Eduardo Domezáin Fernández (hilondoko saria), hezur muineko emaile gehiago egon daitezen sustatzearren azkeneko urteetan egin duen lan eredugarriarengatik; eta bestetik, Carlos Irijalba Azurmendi, Nafarroako artista gazteen eta euren lanaren zabalkundearen aldeko lanarengatik. 
Gizarteko Parte-hartzearen Saria Nafarroako Unibertsitate Publikoko Ikasle Kontseiluarentzat izan da, hainbat ideologiatako unibertsitarioen arteko elkarrizketaren, adostasunaren eta batasun demokratikoaren adibide eta Nafarroako gazte guztientzako eredu delako. 
Erakunde edo Entitateetarako Sariari dagokionez, irabazlea Corellako Udala izan da, herriko gazteekin egindako lanarengatik. Zehazki, gazteentzako informazio gunearen ezarpenarengatik, Gazteen Udal Planaren lehenengo partearengatik edo gazteentzako aisialdi ekintzengatik jaso du saria. 
2008ko Gazteriaren Sariak banatzeko ekitaldian, bestalde, aipamen berezi bat eman diote Milagroko Baobabs aisialdi elkarteari, Gazte Elkargunearen kudeaketa onarengatik (Milagroko Udalarekin elkarlanean). Besteak beste, taldeko lanarekin, berdintasunarekin, etorkinen eta ezinduen integrazioarekin, autonomia pertsonalaren garapenarekin, auto-estimuarekin, adiskidetasunarekin, eta Nafarroako natur, arte eta kultur ondarearen gaineko estimuarekin zerikusia duten jarduerak saritu nahi izan dituzte. 
Sarituek garaikur bat, diploma bat eta diru sari bat jaso dituzte. Diru saria Nafarroako Gazteria Institutuak eskaintzen dituen zerbitzuez trukatu daiteke (egonaldiak aterpetxeetan, hizkuntza ikastaroak atzerrian, eta udako jarduerak edo trebakuntza ikastaroak Nafarroako Gazteentzako Jardueren Eskolan, besteak beste). Gaztearen Sariaren kasuan, 600 euro dira, eta Gizarteko Parte-hartzearen Sariaren eta Erakunde edo Entitateetarako Sariaren kasuan, berriz, 900 euro. 
Ekitaldian, Miguel Sanz Sesma Nafarroako Gobernuko presidentea Gazteriari buruzko Foru Legeari buruz mintzatu da. Legea onartzeko dago, eta gazteek herritar gisa dituzten eskubideak bermatzeko balioko du, hain zuzen. Gainera, Sanzek gazteriaren arloko esku-hartzeei buruz hitz egin du; gaur egun egiten dituzten esku-hartzeei buruz, eta Foru Gobernuak aurreikusten dituenei buruz. Besteak beste, Nafarroako Gazteria Institutuaren egoitza berriaren inaugurazioa azpimarratu du. Egoitza 2009an inauguratzea aurreikusten dute, eta gazteek hainbat jarduera egiteko eta arlo guztietako informazioa erraz eskuratzeko balio izanen du. 
Sanz presidenteak elkarteen eta erakundeen lana azpimarratu nahi izan du, “gazteek Nafarroako garapen politiko, sozial, ekonomiko eta kulturalaren arloetan nabarmen parte hartu dezaten eta aukera gehiago izan ditzaten ahalbidetzen dutelako”. 2008ko Gazteriaren Sariei dagokienez, Sanzek honako hau gaineratu du: “modu eredugarrian lan egiten duten eta gizarte modernoetako balioak dituzten (elkartasuna, ahalegina, lana, tolerantzia, kulturartekotasuna, nazioarteko mugikortasuna edo bizimodu osasungarria) gazteak izateari esker, itxaropenez, ilusioz eta indarrez beteta egin diezaiokegu so etorkizunari”. 
Gazteriaren XI. Sarietako berritasunak

Aurten XI. aldiz eman dituzten Gazteriaren Sariak, eta aurreko urteekin alderatuz gero, bi berritasun aipatu ditzakegu. Batetik, Nafarroako Gazteria Institutuak deialdiko oinarrietan adierazi zuen moduan, nafar guztiek izan dutela aukera 2008ko sarietarako hautagaiak proposatzeko (pertsonak, taldeak, elkarteak edo erakundeak, euren ibilbidea edo lana behar bezala justifikatuz gero, betiere). 
Eta bestetik, sarietako kategoriak aldatu dituztela. Hala, aurten hiru sari hauek eman dituzte: Gaztearen Saria, Nafarroako gazte batentzat edo birentzat; Gizarteko Parte-hartzearen Saria, talde edo elkarte batentzat; eta Erakunde edo Entitateetarako Saria, gazteen alde lan egiteagatik nabarmentzen den erakunde, entitate (publiko zein pribatu) edo toki entitate batentzat. 
Ebaluazio batzordeko kideak honako hauek izan dira: Nafarroako Gazteria Institutuko eta Nafarroako Gobernuko beste departamentu batzuetako ordezkariak; Canal 4, Canal 6, Popular Tv, TVE, Diario de Navarra eta Diario de Noticias hedabideetako ordezkariak; Nafarroako Unibertsitate Publikoko eta Nafarroako Unibertsitateko langileak; Nafarroako Udalerrien eta Kontzejuen Federazioko kideak; eta aurreko urteetako irabazleak. (






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

